Thema: Bwlio (Parchu eraill)
Cofiwch addasu’r iaith i siwtio’ch ardal/plant. Addaswch y gwahanol esiamplau i siwtio’ch ysgol a’ch ardal.
Mae Ppt wedi ei baratoi i gyd-fynd â’r gwasanaeth. 
Sleid 1: Teitl - Bwlio

· Mae wythnos atal-bwlio yn cael llawer o sylw ar y cyfryngau. Dyma sydd gan lywodraeth Cymru i ddweud am fwlio ar eu gwefan: 
Sleidiau 2,3,4 – y geiriau isod * yn dynodi pryd i newid sleid

Fe wyddom fod bwlio yn digwydd ond mae ei atal yn gallu bod yn sialens fawr. Mae’n rhaid i blant a phobl ifanc ddysgu nad yw bwlio’n dderbyniol a dysgu i barchu eraill. *
Mae ymddygiad bwlïaid yn cynnwys:
galw enwau a phrofocio mewn ffordd gas; bygythiadau a gorfodi plant i roi arian;
trais corfforol; difrodi eiddo; * eithrio disgyblion o weithgareddau cymdeithasol yn fwriadol ac yn aml.*
Sleid 5: Plant sy’n dioddef o fwlio

· Mae’n ddiddorol bod llywodraeth Cymru yn cynnig ‘dysgu parchu eraill’ fel ffordd o atal bwlio. Mae llawer o sylw yn cael ei roi i fwlio: bwlio corfforol, bwlio geiriol a bwlio cymdeithasol. Rydyn ni i gyd yn gwybod be ydy bwlio ac mi rydyn ni i gyd yn gwybod ei fod yn anghywir ac yn ddiflas. Ond mae o’n dal i ddigwydd.

· Efallai ein bod yn gwybod beth yw bwlio, ond nad ydyn ni’n gwybod beth yw parchu eraill. Sut ydyn ni’n dangos parch? Sut dylen ni ymddwyn?

Sleid 6: Y Tri T

· Un o’r camau cyntaf at barchu eraill ydy rheoli ein hunain: hunan- ddisgyblaeth. Mae’n werth cofio rheol y tri T  - rheoli ein teimladau, ein tafod a’n tymer.
Wyt ti’n genfigennus bod rhywun wedi gwneud yn well na ti mewn prawf? Wyt ti’n genfigennus bod rhywun yn y tîm (pêl-rwyd/rygbi) a tithau heb gael dy ddewis? Wyt ti’n genfigennus bod rhywun arall i’w weld yn hapus a tithau gyda phroblemau? Mae cenfigen yn achosi diflastod mawr - rhaid rheoli ein teimladau negyddol.
Wyt ti’n siarad heb feddwl, yn dweud pethau cas a heb ystyried effaith dy eiriau ar blant eraill? Neu tybed wyt ti’n meddwl yn ofalus ac yn bwrpasol yn dewis geiriau sydd yn mynd i frifo ac yn mynd i achosi trafferth? Rhaid rheoli ein tafodau a’r geiriau sy’n dod allan o’n cegau.
Be sy’n gwneud i ti golli dy dymer? Sut wyt ti’n ymateb dan bwysau neu mewn sefyllfa anodd? Sut wyt ti’n delio hefo dy broblemau? Wyt ti’n gwylltio ac yn ffeindio rhywun arall i feio?

· Dydi hunanddisgyblaeth ddim yn hawdd. Yn aml mae’n haws rhoi mewn/ildio i’n teimladau a gwneud yn siŵr fod pawb arall yn gwybod sut dŷn ni’n teimlo hefyd. Mae’r adnodau sy’n dilyn yn y Beibl, yn llyfr Iago;
Sleid 7: Yr adnod isod
Fflam fach iawn sydd ei angen i roi coedwig enfawr ar dân. A fflam felly ydy'r tafod! Mae'r tafod yn llawn drygioni, ac yn gallu llygru'r bersonoliaeth gyfan. (Iago 3:6) 
A dyna’r gwir  - mae geiriau cas/milain/ffiaidd/celwyddog (dewiswch chi!) yn achosi pob math o broblemau, gan gynnwys bwlio. 

Mae’n rhaid meithrin hunanddisgyblaeth. Mae gan y Beibl ddegau o adnodau sy’n sôn am werth rheoli ein tymer hefyd, dyma sampl i chi -
Sleid 8: Yr adnod isod
Mae rheoli'ch tymer yn beth call iawn i'w wneud; ond mae colli'ch tymer yn dangos eich bod yn ddwl. (Diarhebion 14:29)
Sleid 9: Yr adnod isod
Mae rhywun sy'n fyr ei dymer yn creu helynt; ond mae person amyneddgar yn tawelu ffrae. (Diarhebion 15:18)
Sleid 10: Yr adnod isod

Mae rhywun call yn rheoli ei dymer; mae i'w ganmol am faddau i rywun sy'n pechu'n ei erbyn. (Diarhebion 19:11)

Sleid 11: Yr adnod isod

Mae gwylltio yn greulon a cholli tymer yn llethu, ond mae cenfigen yn waeth na'r ddau. (Diarhebion 27:4)
Sleid 12: Y Geiriau ‘Parchu ein gilydd’

· Sail hunanddisgyblaeth ydy rheoli ein teimladau, ein tafod a’n tymer. Wrth i ni reoli ein hunain rydyn ni’n gallu parchu eraill. 

Dyma rai canllawiau ar sut i ddangos parch at eraill:
Gwrando ar eraill pan fyddant nhw’n siarad.

Parchu safbwyntiau eraill.
Peidio â gwatwar neu brofocio/blagio pobl.
Peidio â hel straeon am bobl tu ôl i’w cefnau.

Bod yn ystyrlon o deimladau pobl eraill.
Peidio rhoi pwysau ar bobl i wneud pethau sy’n groes i’w hewyllys.
· Gan ein bod yn byw mewn gwlad sydd ag amrywiaeth o ddiwylliannau, ieithoedd, crefyddau a chefndiroedd, rhaid ymdrechu i gydfyw yn heddychlon â’n gilydd. Mae parchu eraill yn hanfodol. 
· Nid yw parchu safbwynt eraill yn golygu bod rhaid i ni gytuno â nhw, na chwaith newid ein barn i gyd-fynd ag eraill. Y ffordd rydym yn mynegi ein hanghytundeb sy’n bwysig.  Nid oes rhaid gweiddi, sgrechian na phwdu. Yn sicr nid oes rhaid ymddwyn yn dreisgar. Gall pawb ddysgu sut i drafod yn rhesymol a rheoli eu teimladau.
· Mae parchu ein gilydd yn swnio’n hawdd, ond mae angen amynedd mawr, a’r gallu i faddau i bobl eraill. Does dim un ohonon ni yn berffaith, rydyn ni i gyd yn gwneud pethau o’i le felly mae’n rhaid dal ati i drio ein gorau i barchu eraill.
· Gweddïwn:  Ein Tad, Diolch i Ti am eiriau doeth y Beibl sy’n ein rhybuddio ni rhag y perygl o golli ein tymer a’r perygl o frifo pobl eraill gyda’n geiriau. Diolch i Ti bod llyfr y Diarhebion yn cynnig cyngor doeth ac yn agor ein llygaid i’r hyn sydd raid i ni ei wneud er mwyn parchu eraill. Helpa ni i fod yn gall a  rheoli ein tymer. Helpa ni i  faddau i rywun sy'n pechu'n ein herbyn. Helpa ni i fod yn amyneddgar ac yn ofalus o’n gilydd. Diolch i ti mai Iesu Grist yw ein hesiampl yn hyn i gyd. Amen.

